
Nafarroako Alderdi Sozialista talde parlamentarioari atxikita dagoen Carlos Mena Blasco jaunak, Legebiltzarreko Erregelamenduan xedatuaren babesean, honako mozio hau aurkezten du, Osoko Bilkuran eztabaidatzeko: Horren bidez, Nafarroako Gobernua premiatzen da txosten bat presta dezan muga-zergek lehen sektorean eta nekazaritzako industrian izan dezaketen inpaktuari buruz. 
Estatu Batuen eta Europar Batasunaren merkataritza-gatazkaren esparruan, Donald Trumpen administrazioak muga-zergak ezartzeko aukera iragarri dela-eta, horrek eragin kaltegarri esanguratsua izanen luke Espainiako hainbat ekoizpen-sektoretan. Zehazki, nekazaritzako elikagaiena izanen da gehien kaltetutako sektoreetako bat. Egoera horrek zuzeneko eragina izanen luke Nafarroako ekonomian. Gure erkidegoko jarduera ekonomikoa ardoa, oliba olioa, gaztak eta barazki-kontserbak bezalako produktuen esportazioaren mende dago neurri handi batean.
Nafarroako nekazaritza-elikagaien sektorea ezaguna da bere produktuen kalitatea eta jasangarritasunagatik, eta nazioarteko merkatuetan duen posizioa defendatu behar da merkataritza desitxuratu eta desberdintasunak sortzen dituzten aldebakarreko erabakien aurrean. Nafarroaren kasuan, Nafarroa Jatorrizko Deiturako ardoa, Erronkari edo Idiazabal gazta eta beste produktu esanguratsu batzuk ezinbestekoak dira gure erkidegoko ekonomia eta nortasunarentzat. Gainera, Nafarroako nekazari eta abeltzainek funtsezko eginkizuna dute landa eremuaren jasangarritasunari eta bizitasunari begira, kalitate handiko tokiko produktuen ekoizpena bermatu eta lurraldearen garapen sozioekonomikoari laguntzen baitiote.
Muga-zerga horiek, Nafarroako produktuek merkatu estatubatuarrean duten lehiakortasuna murrizteaz gain, eragin negatiboa izanen dute tokiko balio-kateetan eta nekazariak, kooperatibak eta enpresa txiki eta ertainak kaltetuko ditu. Gainera, muga-zerga horiek arriskuan jarriko lukete Nafarroan ezinbestekoak diren sektoreen jasangarritasun ekonomikoa.
Estatu Batuekin merkataritza-harremana duten Nafarroako enpresak adi daude Donald Trumpek nazioarteko merkataritzari muga-zergak aplikatzeko duen asmoa dela-eta. Herrialde hori seigarren agertzen da Nafarroaren esportazioen helmugen artean, eta  416 milioi eurotik gorako inbertsioa jaso zuen azken urtean. 2023an, Nafarroako 580 enpresek esportatu zituzten beren produktuak Estatu Batuetara, esaterako, automozioko osagaiak, izoztutako barazkien gisako elikagaiak, makineria elektrikoa eta altzairuzko edo galdaketako artikuluak.
Azaldutako guztiagatik, Nafarroako Alderdi Sozialista talde parlamentarioak honako erabaki proposamen hau aurkezten du:
1. Nafarroako Parlamentua Trumpen gobernuak ezar litzakeen muga-zergen aurka dagoela adierazten du.
2. Nafarroako Parlamentuak bere babes irmoa agertzen dio gure erkidegoko lehen sektoreari (nekazariak, abeltzainak eta nekazaritzako elikagaien enpresak).
3. Nafarroako Parlamentuak Espainiako Gobernuari eskatzen dio Nafarroako lehen sektorearen interesak defenda ditzan Europar Batasunean eta nafar ekoizleak babesteko neurriak har daitezen exiji dezan, Trumpek ezar ditzakeen muga-zergek izan ditzaketen ondorio negatiboen aitzinean.
4. Nafarroako Gobernuari eskatzea txosten bat egin dezan, muga-zergek lehen sektorean eta nekazaritzako industrian izanen luketen inpaktuari buruz, bertan jasota zer konpentsazio-neurri hartu beharko liratekeen muga horien ondorio kaltegarriak arintzeko.

